Ioan, y disgybl annwyl (10)
23 Tra roedd Iesu yn Jerwsalem yn ystod Gŵyl y Pasg, daeth llawer o bobl i gredu ynddo am eu bod nhw wedi ei weld e'n gwneud arwyddion gwyrthiol. 24 Ond doedd Iesu ddim yn eu trystio nhw - roedd e'n deall pobl i’r dim. 25 Doedd dim angen neb i esbonio iddo, am ei fod e'n gwybod yn iawn sut mae’r meddwl dynol yn gweithio. (Ioan 2:23-25)
Mae Ioan yn ei efengyl yn dweud wrthyn ni fod Iesu wedi gwneud llawer o arwyddion gwyrthiol yn ystod yr adeg yma pan oedd yn Jerwsalem, a bod llawer wedi dod i gredu ynddo, ‘Ond doedd Iesu ddim yn eu trystio nhw - roedd e'n deall pobl i’r dim.’  Oes gennym ni ddirnadaeth? Ydyn ni’n gweld ein hunain, a phobl eraill, yn glir?  Neu ydyn ni ddim ond yn gweld yr hyn sy’n arwynebol? Mae na filoedd o bobl wedi dweud eu bod yn credu’n Iesu, ond heb ffrwyth o gwbl yn ei bywydau. Ymhen ychydig o amser ar ôl gwneud proffes o ffydd mae llawer yn troi cefn ar y cyfan, ac yn anghofio am bopeth wnaethon nhw ei honni. Falle eu bod nhw wedi cael eu symud gan rhyw emosiwn cryf neu gan un sefyllfa arbennig, ond mewn gwirionedd dydyn nhw’n gwybod dim am y bywyd newydd sy’n dilyn dod i nabod Iesu Grist. Felly rhaid bod yn ofalus. Lle ydyn ni’n sefyll?  Roedd Ioan wedi dysgu llawer am y natur ddynol wrth dreulio amser yng nghwmni Iesu. Ac roedd beth ddysgodd e yn werthfawr iddo yn y dyfodol.
Rhaid i Gristnogion feddwl am y tymor hir. Mae llawer wedi dweud nad sprint  yw’r bywyd Cristnogol ond marathon. Mae’r daith yn un sy’n para o’r diwrnod dyn ni’n dod i gredu i’r diwrnod dyn ni’n marw. 

Mae cerdded gyda Duw yn bwysig. Wrth gerdded gallwn fynd yn bellach. Mae’n cymryd hirach ond gan ein bod yn fwy pwyllog dyn ni’n gallu dal ati, ac mae mwy o bobl yn gallu gwneud y daith. Achubodd Gladys Aylward, cenhades Gristnogol, fywydau tua 100 o blant amddifad oddi wrth y Siapaneaid drwy eu cerdded (yn hytrach na rhedeg) am 12 diwrnod drwy fynyddoedd a chefn gwlad Tsieina. Wrth gerdded (yn agos at Dduw) llwyddwyd i achub pawb.
Wrth gerdded gyda rhywun mae gynnon ni ddigon o anadl i siarad, a digon o amser i ddod i’w hadnabod. Dal ati ydyn ni yn aml yn ein bywydau, cerdded drwy fywyd un dydd ar y tro. Yn Eseia 40: 31 mae Duw yn rhoi darlun hyfryd i ni o fywydau pobl sy’n agos at Dduw. Mae Cristnogion  yn gallu magu adenydd fel eryr, yn gallu hedfan a chyrraedd uchelfannau yn ein bywydau ysbrydol. Mae ‘n dweud hefyd fod Cristnogion yn gallu rhedeg heb flino, bod nerth yno ar ein cyfer ni, i’n helpu ni yn ein blaenau pan fo angen. Ond y nod i anelu ato ydy’r olaf yn y rhestr – cerdded heb flino. Cydgerdded hefo Duw fel Enoch (Genesis 5:22), bod yn agos ato o ddydd i ddydd drwy holl droeon bywyd. 
Ambell waith dyn ni’n dilyn Iesu o bell fel gwnaeth Pedr ar y noson wnaeth e fradychu Iesu (Luc 22:54). Falle ein bod ni’n gwybod beth yw gadael Iesu am gyfnod a throi cefn arno dros dro fel gwnaeth pob un o’r disgyblion, gan cynnwys Ioan (Mathew 26:56). Mae cerdded gyda Duw yn bwysig. Pan mae pethau’n fflat dyn ni’n dal angen Duw. Pan mae pethau’n anodd dyn ni angen cerdded gyda Duw drwy’r dyffrynnoedd er mwyn cerdded allan yr ochr arall yn gryfach pobl.
Pan welodd Iesu Ioan yn trwsio rhwydi gyda’i frawd a’i dad roedd o’n gweld posibiliadau y tymor hir. Roedd pwrpas i bopeth ddigwyddodd i Ioan yn ystod y tair blynedd y buodd o’n cerdded o le i le yng nghwmni Iesu. Roedd Iesu’n ei baratoi. Fel mae Ioan yn tystiolaethu roedd e'n (Iesu) gwybod yn iawn sut mae’r meddwl dynol yn gweithio.  Roedd Iesu’n nabod meddwl Ioan; roedd e’n nabod meddyliau’r Phariseaid; roedd e’n gwybod yn iawn sut roedd pobl ei gyfnod yn meddwl. Ac mae o’n ein nabod ni hefyd, ‘Mae Iesu y Meseia yr un fath bob amser – ddoe, heddiw ac am byth! ‘ (Hebreaid 13:8).
Treuliodd Ioan dair blynedd gyda Iesu cyn y croeshoelio. Wyt ti’n meddwl ei fod o’n barod?  Wyt ti’n meddwl ei fod wedi disgwyl beth ddigwyddodd?  Dw i’n gwybod beth ddigwyddodd, a dwi’n gallu edrych yn ôl dros 2000 o flynyddoedd.  Y mwyaf dw i’n meddwl am y peth, y mwyaf anhygoel ydy o mewn gwirionedd. Daeth Mab Duw i’r byd, byw bywyd o wasanaeth, helpu eraill, gwella’r cleifion, atgyfodi’r meirw, cysuro’r hiraethus a’r gofidus; wedyn cafodd ei fradychu, ei chwipio, ei guro a’i hongian ar groes. Mae’n siŵr fod dim un o’r disgyblion yn barod. 

